Заклучоци од Стратегијата за проширување и главните предизвици за 2013-2014 г. кои се однесуваат на Република Македонија
Секретаријатот за европски прашања интервенираше во текстот, заменувајќи ја референцата „Поранешна Југословенска Република Македонија" со уставното име „Република Македонија"
Политичката криза која следеше по случувањата во Собранието кон крајот на минатата година, откри длабоки поделби помеѓу политичките партии, што влијаеше на функционирањето на Собранието и покажа потреба за конструктивна политика која е во национален интерес. Континуираното спроведување на политичкиот договор од 1 март е клучно. ЕУ агендата останува стратешки приоритет на земјата. Пристапниот дијалог на високо ниво придонесе за напредок во повеќето приоритетни области, вклучувајќи ја елиминацијата на заостатокот на судските предмети и напредокот во борбата против корупцијата. Земјата веќе постигна високо ниво на усогласеност во споредба со тоа  каде  се наоѓа во процесот на пристапување и направи натамошен напредок во подобрување на способноста за преземање на обврските од членството.
Приоритет во реформите за наредната година треба да биде ефикасно спроведување и извршување на постојните правни и политички рамки. Треба да се посвети посебно внимание на владеењето на правото, вклучувајќи ја независноста на судството и постигнувањето на натамошни резултати во борбата против корупцијата и организираниот криминал. Слободата на изразување и состојбата на медиумите воопшто, исто така, се прашања кои предизвикуваат загриженост. Прегледот на Охридскиот рамковен договор, којшто е посебно важен за меѓуетничките односи, мора да се заврши и да се спроведат неговите препораки. Стратегијата за Ромите треба проактивно да се спроведе. Нејасното раздвојување помеѓу државата и партијата треба да се реши, како што беше истакнато во изборниот контекст од ОБСЕ/ОДИХР. Треба да се реши високата стапка на невработеност и да се зајакне јавното финансиско управување.
Комисијата смета дека политичките критериуми продолжуваат задоволително да се исполнуваат и препорачува да се отворат пристапните преговори. Движењето кон наредните, попредизвикувачки етапи на процесот на пристапување е од основно значење со цел да се зацврстат и да се поттикнат дополнителни реформи, како и да се зајакнат меѓуетничките односи. Пристапниот дијалог на високо ниво е корисна алатка која ќе продолжи да се насочува на клучните прашања, вклучувајќи ги добрососедските односи, но не може да ги замени пристапните преговори.
Комисијата останува убедена дека одлуката да се отворат пристапните преговори ќе придонесе за создавање на услови погодни за подобрување на добрососедските односи во целина, а особено за наоѓање на заеднички прифатливо решение за прашањето за името, што Комисијата смета дека е од суштинско значење. По речиси две декади, потребна е интензивна политичка заложба од сите страни вклучени во процесот под покровителство на ОН за конечно да се постигне решение, со активно вклучување на меѓународната заедница. 

Ова е петти пат Комисијата да препорача отворање на пристапните преговори со оваа земја. До овој момент не е донесена одлука од страна на Советот. Непостапувањето по оваа препорака наметнува потенцијално сериозни предизвици за Република Македонија и за ЕУ. Ова го доведува во прашање кредибилитетот на пристапниот процес, кој се заснова на јасна условеност и на начелото на сопствени заслуги. Недостатокот на веродостојна европска перспектива претставува ризик за одржливоста на напорите на земјата за реформи.
Комисијата ја повторува својата намера, по покана од  Европскиот совет, без одлагање да достави предлог за преговарачка рамка, што ја зема предвид потребата за решавање на прашањето за името во рана фаза од пристапните преговори, и да  го спроведе процесот на аналитичко испитување на acquis-то на ЕУ почнувајќи со поглавјата за судство и фундаментални права и правда, слобода и безбедност. Комисијата смета дека доколку скринингот и дискусиите на Советот за преговарачка рамка беа во тек, ќе се создадеше потребниот моментум што ќе поддржеше изнаоѓање на договорено и заемно прифатливо решение за прашањето за името дури и пред да се отворат преговарачките поглавја. Примената на новиот пристап на поглавјата 23 и 24 и за Република Македонија ќе ги обезбеди потребните алатки за решавање на клучните прашања за кои предизвикуваат загриженост и за земјите-членки и ќе придонесе за одржливост на реформите.
Пред десеттата годишнина од влегувањето во сила на ССА во април 2004 година, Комисијата, исто така, по петти пат го повикува Советот да го усвои нејзиниот предлог од 2009 година за преоѓање во втората фаза од асоцијацијата, во согласност со соодветните одредби на ССА, кои предвидуваат дека асоцијацијата ќе биде целосно постигната во преоден период од најмногу десет години.
Република Македонија
Република Македонија беше првата земја што ја потпиша Спогодбата за стабилизација и асоцијација со ЕУ, во 2001 година. По позитивното мислење на Европската комисија во ноември 2005 година и одлуката на Советот во декември 2005 година, таа е земја-кандидат веќе осум години. Почнувајќи од 2009 година, Комисијата оценува дека земјата задоволително ги исполнува политичките критериуми и препорачува отворање на преговорите. Комисијата, исто така, од 2009 година, препорачува дека треба да започне втората фаза на асоцијација, согласно Спогодбата за стабилизација и асоцијација. И во двата случаи, не е донесена одлука од страна на Советот. Дваесет години по приемот на земјата во Обединетите нации, треба да се најде решение на прашањето за името без понатамошно одложување.  

Во отсуство на процесот на преговори, главните форуми за дискусија и следење на реформите се телата основани согласно ССА, како и Пристапниот дијалог на високо ниво (ПДВН), воспоставен во 2012 година.  ПДВН придонесе за напредок во повеќето приоритетни области. Напредокот што се постигна во рамки на ПДВН ќе ја постави земјата во добра позиција кога ќе започнат преговорите.  Сепак тој не е, и не може да биде, замена за придвижувањето кон отворањето на пристапните преговори.
Политичката криза што следеше по настаните во Собранието кон крајот на минатата година покажа длабока поделба меѓу политичките партии, влијаејќи на функционирањето на собранието, и покажа потреба за конструктивна политика во национален интерес. За време на усвојувањето на буџетот за 2013 година, присилното отстранување на опозициските пратеници и на новинарите од собраниската сала резултираше со бојкот на Собранието од страна на најголемата опозициска група и со закани за бојкот на локалните избори.  Долготрајниот застој беше решен преку спроведување на политичкиот договор од 1 март.  Истото доведе до враќање на опозициските пратеници во Собранието, учество на локалните избори, препораки кои ќе понудат решение од страна на Анкетната комисија , потпишување на меѓупартиски Меморандум за разбирање во однос на стратешките евро-атлантски цели на земјата и натамошна работа на изборните реформи. Обновата на дијалогот меѓу Владата и новинарите останува неисполнет. Консензусот за извештајот на Анкетната комисија покажа дека е можно, со политичка волја и преку дијалог и компромис, да се најдат конструктивни решенија.  Препораките на Анкетната комисија треба да бидат имплементирани во целост.
Општо земено, земјата продолжува во доволна мера да ги исполнува политичките критериуми. Локалните избори во март/април 2013 година беа оценети од страна на ОБСЕ/ОДИХР како професионални и ефикасно водени, истакнувајќи дека постои нејасност на раздвоеноста меѓу државата и партијата и препорачаа дополнителни измени на изборното законодавство. Земјата го заврши најголемиот дел од своите судски реформи меѓу 2004 година и 2010 година. Понатамошен напредок е постигнат оваа година во областа на ефикасноста на судството. Исто така, постигнат е напредок во воспоставување на сеопфатни податоци за досието на случаи поврзани со антикорупција, кои би требало да се надградат во иднина.  Во однос на слободата на изразување, напредокот во дијалогот со медиумите е во застој по исфрлањето на новинарите од Собранието при што и покрај развојот на законодавната рамка, угледот на земјата за слободата на медиумите се влоши. Затворањето на голем број медиуми во последниве години, исто така ја намали разновидноста на различните ставови достапни до граѓаните.
Бидејќи земјата веќе достигна високо ниво на усогласеност во однос на тоа каде се наоѓа во процесот на пристапување, приоритетот за следната година треба да биде ефикасно спроведување на постојната законодавна и политичка рамка, слично на земјите кои веќе се вклучени во процесот на преговори. 

Во областа на владеењето на правото, независноста и надлежноста на судовите треба да бидат дополнително зајакнати  и поголем фокус треба да се стави на квалитетот на правдата испорачана на граѓаните. Корупцијата останува распространета во многу области и продолжува да биде сериозен проблем.  Земјата треба да докаже видливо влијание од постојните антикорупциски мерки и да имплементира ефективни мерки во борбата со организираниот криминал.  Во однос на слободата на изразување, високиот степен на поларизација во медиумите, често поради политичките ставови, го отежнува развојот на објективно известување, создава економски притисок врз новинарите и сопствениците на медиумите, (вклучително и по пат на нејасна употреба на владините рекламирања) и  поттикнува лоши професионални стандарди.  Дијалогот меѓу Владата и претставниците на медиумите мора да се обнови и да даде конкретни резултати во однос на промена на медиумската култура, како и да воспостави клима на јакнење на довербата. Преостанатите препораки на ОДИХР треба да се спроведат целосно. Стратегијата за Ромите треба да биде проактивно спроведена. Потребни се повеќе активности за осуда на нетолеранцијата на пример, во однос на лезбејската, геј, бисексуалната, трансродовата и интерсексуалната заедница (ЛГБТИ-заедницата). 
Исто така, итно треба да се заврши прегледот на Охридскиот рамковен договор, што е особено важен за односите меѓу заедниците и меѓуетничките односи, и  да се спроведат препораките од истиот. Ова, како и континуираната децентрализација, клучен елемент на договорот, ќе придонесат за стабилноста во земјата и  многу повеќе.. 

Земјата генерално одржува добри односи со останатите земји од процесот на проширување и има активна улога во регионалната соработка.  Конструктивниот пристап во односите со соседните земји-членки на ЕУ останува важен. Постапките и изјавите коишто негативно влијаат на добрососедските односи треба да се избегнуваат. 

Во однос на економските критериуми, земјата и понатаму добро напредува и, во некои области, направен е понатамошен напредок кон функционална пазарна економија. Земјата треба да биде во состојба да се справи со притисокот на конкуренцијата и пазарните сили во рамки на Унијата на среден рок, под услов забрзано да ја спроведува програмата за реформи со цел да се намалат значајните структурни слабости. 

Економската активност стагнираше во 2012 година, со продолжување на растот во првата половина на 2013 година. Имајќи ја предвид надворешната средина исполнета со предизвици, макроекономската стабилност е сочувана. Невработеноста останува многу висока, особено кај младите. Растот на дефицитот и степенот на јавниот долг ја зголемија ранливоста на земјата.
Потребно е да се преземат мерки со цел да се решат главните причини за големата невработеност, особено справувањето со несовпаѓањето на вештините со барањата на пазарот на трудот. Одржливоста на јавните финансии мора да се зајакне. Фискалната политика мора да се усогласи со приоритетите на структурната реформа на земјата и да се ориентира кон трошење во однос на зголемување на растот. Воведувањето на среднорочна фискална рамка и стратешко планирање би требало да придонесат кон засилувањето на фискалната дисциплина.  Потребни се понатамошни напори за ефикасно спроведување на јавното финансиско управување со цел да се обезбеди најефикасна и транспарентна употреба на јавните и ЕУ ресурси.. За да се  обезбедат поголеми инвестиции во приватниот сектор, потребни се понатамошни напори за подобрување на бизнис средината, која е негативно  погодена од корупцијата, како и долгите и скапи постапки за излез на пазарот. Неформалниот сектор останува важен предизвик.
Земјата има длабока и широка соработка со Европската унија во сите области на европското законодавство и е во напреден степен на усогласеност на  законодавството, на стратешко и институционално ниво, со тековен фокус на административните капацитети и механизмите за координација во рамки на државната администрација, за да се обезбеди ефикасно спроведување. Земјата постигна натамошен напредок во подобрување на способноста за преземање на обврски од членството. Земјата продолжува да ги исполнува своите обврски од Спогодбата за стабилизација и асоцијација (ССА), наспроти десетгодишнината од влегувањето во сила на ССА.
Во областа на внатрешниот пазар, добро ниво на усогласеност на законодавството е постигнато во областа на движењето на капиталот, поштенските услуги и правото на трговски друштва. Во областа на правдата и внатрешните работи, земјата е добро напредната во своите подготовки за визната политика, надворешните граници и Шенген, и полициската соработка. За реформата на јавната администрација, треба да продолжат активностите за спроведување на начелата на транспарентност, заслуги и правична застапеност. Потребни се натамошни напори особено во областите на регионалната политика, животната средина и климатските промени каде треба да се подобри спроведувањето на проектите финансирани од ЕУ, како и квалитетот на водата, контролата на индустриското загадување и управувањето со ризик. За социјалната политика и вработувањето, потребни се мерки за да се постигне инклузивен и ефикасен пазар на труд. Јавната внатрешна финансиска контрола треба да се зајакне и развие во рамки на јавната администрација. Севкупно, земјата има постигнато ниво на усогласеност со acquis доволно за да премине во следната фаза од процесот на пристапување.
